
	Ө В Ө Л

	 

	Өндөр уул, уужим тал цагаан цасаар хучигдаад 

	Өргөн голын толигор мөс шил адил гялалзаад

	Өдөр нь богино, шөнө нь урт өвлийн хүйтэн улирлыг

	Өсвөрийн пионер бид зугаа цэнгэлтэй өнгөрүүлдэг.

	 

	Өглөө эрт ангидаа ирээд хичээлээ заалгах сайхан

	Өндөр дээрээс чарганд суугаад уруугаа гулсах сайхан

	Өргөн талд цанаар аялж явах сайхан

	Өнгөлөг мөсөн талбайгаар тэшүүрээр гулгах сайхан

	 

	Сайхан явдлууд, өвөлд олон тохиолддог хэр нь

	Сайхан сайхны дундаас онц сайхан гэж байдаг,

	Санаа сэтгэл хөдөлгөсөн ер бишийн сайхан нь

	Саглагар модоо чимээд сүлд модоо тоглох л сайхан.


X А В А Р

	 

	Алтан нар хурцаар ээж мөнгөн цасыг хайлуулаад

	Арвин сүргүүд төллөж ишиг, хурга майлалдаад

	Алс нутгаас нүүдлийн шувууд ганганалдсаар ирдэг хаврыг

	Авхаалж цогтой пионерууд зугаа цэнгэлтэй өнгөрүүлдэг.

	 

	Заалгасан бүх хичээлээ давтаад суух сайхан

	Заавал онц төгсгөнө гээд шамдаад байх сайхан,

	Зав чөлөөгүй мэрийхэд өдрийн урт нь сайхан

	Завсар зай гарвал бөмбөг тоглох ч сайхан

	 

	Сайхан явдлууд хаварт олон тохиолддог хэр нь

	Сайхан сайхны дундаас онц сайхан гэж байдаг.

	Санаа сэтгэл хөдөлгөсөн ер бишийн сайхан нь

	Сайнаас онц дүнтэй шалгалтаа өгөх л сайхан.


З У Н

	 

	Уулын мод ногоорон ганхаж уянгат хөхөө донгодоод 

	Уудам талд цэцэг навч өнгө булаалдан алаглаад

	Ургасан нарны элчит туяа хурцаар ивээсэн зуныг

	Ухаан сэргэлэн пионерууд зугаа цэнгэлтэй өнгөрүүлдэг. 

	 

	Голын усан дээр очоод шумбаж сэлэх сайхан

	Гох хэрэглэлээ бэлтгээд загас барих сайхан

	Гоё хувцсаа өмсөөд наадамд очих сайхан

	Гойд сонин зүйл сургуульдаа цуглуулах сайхан

	 

	Сайхан явдлууд зунд олон тохиолддог хэр нь

	Сайхан сайхны дундаас онц сайхан гэж байдаг.

	Санаа сэтгэл хөдөлгөсөн ер бишийн сайхан нь

	Саруул эрүүлээр амрахад Пионерыи лагерь л сайхан.


Н А М А Р

	 

	Алтан шар намрын халуун нар ивээгээд

	Атар сайхан хөндийд хадлангийн ургац халиураад

	Аврага хүчит комбайн хүнгэнэж байдаг намрыг

	Ариун зорилгот пионерууд зугаа цэнгэлтэй өнгөрүүлдэг.

	 

	Хангайн модонд явж самар түүх сайхан

	Хар, улаан жимсээр саваа дүүргэх сайхан

	Хавх, урхи зүүгээд зурам агнах сайхан

	Хадлангийн талбайд очоод тусалж ажиллах сайхан 

	 

	Сайхан явдлууд намарт олон тохиолддог хэр нь

	Сайхан сайхны дундаас онц сайхан гэж байдаг

	Санаа сэтгэл хөдөлгөсөн ер бишийн сайхан нь

	Сайн нөхөдтэйгөө хамт сургуульдаа цуглах сайхан.


* * *

	 

	Ээлж дараагаар өнгөрдөг нь байгалийн хууль хэр нь 

	Эргэх дөрвөн улирал дөрвүүлээ сайхан юм.

	Энэ сайхан улирлыг ингэж өнгөрүүлдэг пионерууд

	Эрүүл чийрэг биетэй эрдэмтэй хүн болдог.

	 

	Бууны дуу дуулахыг хүсдэггүй маань сайхан

	Бултаараа тайван амьдрахыг мөрөөддөг маань сайхан

	Бужигнаж тоглож сурахдаа эвтэй маань сайхан

	Бундгар хөөрхөн багачуудын ирээдүй маань сайхан.

	 

	Сайхан явдлууд бидэнд олон тохиолддог хэр нь

	Сайхан сайхны дундаас онц сайхан гэж байдаг

	Санаа сэтгэлийн хүсэл болсон ер бишийн сайхан нь

	Саруул уудам дэлхий дээр энх тайван л сайхан.

